
Tier quest model surpren la suprastonza communala pensums 
operativs e strategics. Ils consuprastonts meinan lur 
departaments politicamein sco era ils fatgs operativs ed il 
persunal. Ei dat differents models d’organisaziun per 
vischnauncas. El Cantun Grischun ein oravontut l’organisaziun 
da departaments e l’organisaziun da direcziun fetg derasadas. 
Tier il model da direcziun delegescha la suprastonza 
communala il menaschi operativ ad ina direcziun. La direcziun 
secumpona per ordinari dil president communal, dil canzlist 
communal e dil menader infrastructura.

Cunquei ch’il model da direcziun porta la migliur giavischada, 
pia la delegaziun dils fatgs operativs per seconcentrar sin fatgs 
strategics, ha la suprastonza communala decidiu en sia seduta 
dils 11 d’avrel 2023 da persequitar l’opziun d’implementar ina 
organisaziun communala cun ina direcziun. Per possibilitar il 
pass naven dall’organisaziun da departaments tier 
l’organisaziun da direcziun ein differentas mesiras necessarias. 
En emprema lingia sto la basa legala vegnir scaffida cun la 
revisiun dalla constituziun communala. Plinavon basegna ei las 
determinaziuns necessarias el reglament da fatschenta sco era 
la reorganisaziun dil menaschi operativ che pretenda igl 
engaschament d’in menader infrastructura. 

Revisiun dalla constituziun communala
Per saver possibilitar la transformaziun tier in’organisaziun cun 

ina direcziun communala sto sco emprem la basa legala vegnir 
scaffida ella constituziun communala. Cun ils artechels novs 38 
e 55 vegn scaffiu la pusseivladad da midar l’organisaziun 
respectivamein la pusseivladad da delegar cumpetenzas 
finanzialas, persunalas ed auters fatgs da tempra operativa ad 
ina direcziun.

Art. 38 Delegaziun da cumpetenzas
La suprastonza communala sa delegar cumpetenzas finan
zialas, persunalas ed auters fatgs da tempra operativa ad ina 
direcziun communala. 

Art. 55 Delegaziun da cumpetenzas
La cumissiun da baghegiar sa delegar cumpetenzas e fatgs da 
tempra operativa al president, al menader digl uffeci da 
baghegiar ni ad ina direcziun communala. 

Messadi per la radunonza communala dils 23082023 allas 
20.00 uras a Sumvitg

La suprastonza communala suttametta a Vus las suandontas 
fatschentas:
1. Avertura e beinvegni
2. Elecziun da 2 dumbravuschs
3. Protocol dalla davosa radunonza communala dils 1506

2023
4. Tractaziun ed approbaziun dalla revisiun parziala dalla 

constituziun communala (DC 010.000) per mauns dalla 
votaziun all’urna

5. Approbaziun dalla dissoluziun dalla Corporaziun 
schigentera solara da gliet Cadi (CSSC)

6. Tractaziun ed approbaziun dil credit brut da 300’000 francs 
per la planisaziun dall’ovra Resgia a Rabius

7. Orientaziuns
8. Varia

Tractanda 3: Protocol
Il protocol dalla radunonza communala dils 15062023 ei 

staus exponius public e disponibels sin la pagina d’internet 
naven dils 23062023 duront 30 dis. Il protocol sa era vegnir 
abonnaus. 

Tractanda 4: Tractaziun ed approbaziun dalla revisiun 
parziala dalla constituziun communala (DC 010.000) per 
mauns dalla votaziun all’urna

Suenter bien in onn en uffeci ha la suprastonza communala 
analisau l’efficienza dall’executiva sco era las differentas 
partiziuns communalas. En general ha la suprastonza 
communala constatau che la vischnaunca ha collaboraturs e 
menaders da partiziun fetg motivai che fan fetg buna lavur. Ils 
collaboraturs ei igl impurtont capital che sto vegnir promovius e 
tgiraus. L’analisa ha plinavon mussau che la suprastonza 
communala sto s’occupar cun bia lavur dil gener operativ. 
Aschia maunca meinsvart il temps per s’occupar cun fatgs 
strategics ch’ei atgnamein il pensum principal d’ina executiva 
communala. Sin fundament da questa analisa ha la suprastonza 
communala ponderau co las lavurs operativas e strategicas 
savessan vegnir separadas respectivamein tgei model 
d’organisaziun che fuss adattaus per delegar fatgs operativs 
allas partiziuns operativas da vischnaunca. Actualmein 
funcziunescha la vischnaunca cun il model da departaments. 

Informaziuns generalas e messadi tier
la radunonza communala dils 23 d’uost 2023

Messadi per la radunonza communala dils 23082023

Tut las ulteriuras determinaziuns pertuccont la delegaziun da 
cumpetenzas vegnan regladas el reglament da fatschenta che 
vegn presentaus el proxim capetel da questa tractanda.

Sper l’amplificaziun dils artechels menziunai ha la suprastonza 
communala analisau l’entira constituziun per sclarir schebein 
ulteriuras midadas ein necessarias. Sper entginas midadas 
formalas senza muntada politica ha la suprastonza communala 
plinavon constatau che la limitaziun d’uffeci (art. 11) ei buca 
necessaria. Cunquei ch’il diember da candidatas e candidats 
per ils mandats communals ei fetg surveseivels duei la 
vischnaunca buca far grev a sesezza cun determinaziuns da 
limitaziun d’uffeci. Persunas che vulan pia star pli ditg en uffeci 
sco president communal, gerau, commember dalla cumissiun 
da quen e gestiun ni dalla cumissiun da baghegiar dueien haver 
quella pusseivladad. La constituziun vertenta limitescha il temps 
sin 12 onns ni 4 periodas d’uffeci. Consequentamein duei 
l’alinea 2 digl art. 11 vegnir strihada. 

Cun la direcziun communala vegn surdau cumpetenzas 
finanzialas a quella. Ord quei motiv e per far attractiv la lavur 
dall’executiva dueien las cumpetenzas dalla suprastonza 
communala era vegnir augmentadas. Actualmein sa la 
suprastonza communala approbar expensas approbadas el rom 
dil preventiv unicas entochen 100’000. francs e regularas 
entochen 20’000. francs. Tier expensas unicas buca previdas 
el preventiv ha la suprastonza communala la cumpetenza da 
decider entochen 70’000. francs e tier regularas entochen 
20’000. francs. La suprastonza communala propona d’alzar 
las cumpetenzas sco suonda:
Cumpetenzas actual niev/proposta
 expensas unicas approbadas frs. 100’000 frs. 200’000
  el rom dil preventiv
 expensas regularas frs. 20’000 frs. 40’000
  approbadas el rom
  dil preventiv
 expensas unicas buca frs. 70’000 frs. 150’000
  approbadas el rom
  dil preventiv
 expensas regularas buca frs. 20’000 frs. 40’000
  approbadas el rom
  dil preventiv

L’adattaziun dallas cumpetenzas finanzialas pretenda ina 
revisiun dils art. 30 e 41 dalla constituziun communala.

Tenor art. 27 dalla constituziun communala decida la 
cuminonza dils votants definitivamein davart questa revisiun. 
Dat la radunonza communala suatientscha a questa revisiun 
dueien las votantas ed ils votants decider ils 22 d’october 2023 
davart la revisiun dalla constituziun communala.

La constituziun cun tut las midadas proponidas stat a 
disposiziun sin canzlia communala ni silla pagina d’internet dalla 
vischnaunca www.sumvitg.ch.

Revisiun dil reglament da fatschenta
Tut las determinaziuns da detagl pertuccont la delegaziun da 

cumpetenzas vegnan regladas el reglament da fatschenta (DC 
020.000). Decider davart la revisiun da quest reglament ei tenor 
art. 38 dalla constituziun communala en cumpetenza dalla 

suprastonza communala. Igl ei per la suprastonza communala 
tuttina impurtont da saver dar sclariment en detagl davart la 
revisiun da quest reglament. Mo aschia san votantas e votants 
far in maletg dallas midadas organisatoricas e las 
consequenzas per la vischnaunca e consequentamein haver ina 
buna basa d’informaziun per decider davart la revisiun dalla 
constituziun communala.

La descripziun dalla revisiun dil reglament da faschenta 
serestrenscha en quest messadi sin las midadas essenzialas e 
politicamein relevantas. Sper questas midadas ein aunc 
entginas midadas formalas stadas necessarias. Dil reglament 
cun tut las midadas sa vegnir priu investa sin canzlia 
communala ni sin la pagina d’internet www.sumvitg.ch.

Il motiv per la revisiun dil reglament da fatschenta ei da reglar 
ils fatgs dalla direcziun communala. Quels artechels pertuccan 
denter auter l’organisaziun dalla direcziun, las incumbensas e 
cumpetenzas sco era la collaboraziun cun l’executiva e vegnan 
suandontamein explicai.

Organisaziun e decisiuns
La direcziun communala secumpona dil president communal, 

dil canzlist communal e dil menader infrastructura. Il president 
communal ha la funcziun da parsura dalla direcziun. La 
direcziun s’entaupa tier sedutas aschi savens sco necessari. 
Tier absenza d’in commember surpren siu substitut ils pensums 
dil commember absent. La direcziun ei mo cumpetenta da 
decider sche tuts ni ils substituts ein presents. Decisiuns 
succedan unanimamein. Ei quei buca pusseivel sto la 
fatschenta vegnir suttamessa alla suprastonza communala.

Suandonts artechels novs el reglament determineschan 
l’organisaziun e las cumpetenzas da decider. 

Art. 41 Cumposiziun
1 La direcziun communala secumpona dil president communal, 
dil canzlist communal e dil menader infrastructura.
2 Tier absenza d’in commemeber surpren siu substitut ils 
pensums dil commember absent.
3 La direcziun communala sa per cussegliaziun specialisada 
envidar ulteriuras persunas allas sedutas dalla direcziun.

Art. 42 Presidi ed invitaziun
1 Il president communal presidiescha la direcziun communala.
2 La direcziun communala s’entaupa sin invitaziun dil president 
aschi savens sco necessari. 

Art. 43 Cumpetenza da decider
1 La direcziun communala ei cumpetenta da decider schebein 
tuts commembers ni ils substituts ein presents. 
2 Decisiuns dalla direcziun communala succedan unanimamein. 
Ei quei buca pusseivel sto la fatschenta vegnir suttamessa alla 
suprastonza communala. Decisiuns dalla direcziun communala 
ein suttamessas al principi da collegialitad che vul dir che 
decisiuns dalla direcziun communala vegnan representadas da 
mintga commember anoviars tenor la decisiun prida. Sa in 
commember buca sustener ina fatschenta ha el da communicar 
quei alla seduta dalla direcziun. 

Incumbensas e cumpetenzas
Alla direcziun vegn delegau pensums da gener operativ. 

Denter auter prepara ella en cunvegnientscha cun ils caus dils 
departaments propostas per mauns dalla suprastonza 
communala. Ella diregia il menaschi operativ e ha la 
survigilonza dil persunal. Alla direcziun cumpeta suandontas 
cumpetenzas finanzialas:
Cumpetenzas finanazialas

 expensas unicas approbadas el rom frs. 30’000
  dil preventiv
 expensas regularas approbadas el rom frs. 10’000
  dil preventiv
 expensas unicas buca approbadas frs. 10’000
  el rom dil preventiv
 expensas regularas buca approbadas frs. 1’000
  el rom dil preventiv

Sper las incumbensas finanzialas vegn delegau cumpetenzas 
per conceder lubientschas da gener operativ sco per exempel 
lubientschas d’ustria, lubientschas per diever da localitads ni 
lubientschas specialas tenor lescha da traffic.

Suandont artechel niev el reglament determinescha las 
incumbensas e las cumpetenzas.

Art. 44 Incumbensas e cumpetenzas
Sebasond sin art. 38 dalla constituziun communala ed art. 26 da 
quest reglament delegescha la suprastonza communala 
sutnumnadas incumbensas e cumpetenzas alla direcziun 
communala.

1. Funcziun da predeliberaziun e preparaziun: La direcziun 
communala prepara en cunvegnientscha cun il cau dil 
departament responsabel propostas per mauns dalla 
suprastonza communala.

2. Applicaziun dallas decisiuns dalla suprastonza communala.
3. Direcziun dil menaschi operativ.
4. Direcziun e survigilonza dil persunal ed execuziun dallas 

determinaziuns dil dretg da persunal tenor il reglament da 
persunal.

5. Assignaziun dallas incumbensas e cumpetenzas als secturs 
en rama dalla structura d’organisaziun relaschada dalla 
suprastonza communala.

6. Elaboraziun dil plan da finanzas, dil preventiv e dil quen 
annual per mauns dalla suprastonza communala.

7. Execuziun dils projects tenor preventiv approbau en 
cunvegnientscha cun la suprastonza communala ni il cau dil 
departament.

8. Approbaziun d’expensas unicas entochen max. 30’000. 
francs e regularas entochen max. 10’000. francs 
aschilunsch che quellas ein risguardadas el preventiv 
approbau.

9. Singulas surdadas da lavur enteifer credits concedi 
entochen la summa da 100’000. francs.

10. Approbaziun d’expensas buca budgetadas unicas entochen 
max. 10’000. francs e regularas entochen max. 1’000. 
francs.

11. Propostas per credits supplementars.
12. Concessiun da lubientschas d’ustria en rama dalla lescha 

cantunala e communala.
13. Concessiun da lubientschas per diever da localitads 

publicas ni terren public per occurrenzas da pintga 
muntada.

14. Concessiun da lubientschas specialas tenor lescha da 
traffic. 

15. Concessiun da lubientschas specialas per satrar.
16. Concessiun da lubientschas specialas tenor lescha davart 

cavar cristallas e lavar aur.
17. Clusiun da contracts en rama dallas cumpetenzas dil fatg, 

persunalas e finanzialas.
18. Elecziun da persunal communal cun excepziun dil persunal 

da cader schebein las expensas che seresultan ein 
risguardadas el preventiv.

19. Decisiuns davart relaschs da dabiens dalla vischnaunca 
entochen la summa da 1’000. francs.

20. Decisiuns davart fatgs dil socialesser risguardond il dretg 
cantunal e communal.

21. Decisiuns davart castitgs da cuntravenziuns enviers 
legislaziun communala aschilunsch che quei ei buca tenor 
lescha ni decisiun dalla suprastonza communala caussa 
dall’executiva.

Informaziun e mieds legals
Dallas sedutas dalla direcziun communala vegn menau 

protocol. Alla suprastonza communala duei quel ladinamein 
suenter la seduta vegnir tarmess. Sin giavisch d’in cau da 
departament sa in conclus prius dalla direcziun vegnir tractaus a 
caschun dalla proxima seduta da suprastonza. La direcziun ha 
d’informar la suprastonza communala regularmein davart 
projects planisai, decisiuns e davart la lavur. Enviers decisiuns 
dalla direcziun communala sa vegnir fatg protesta enteifer 20 
dis. 

Suandonts artechels determineschan denter auter las 
obligaziuns d’informar ed ils mieds legals.

 
Art. 45 Protocol

1 Dallas sedutas dalla direcziun communala vegn menau in 
protocol cun ils conclus. Ils protocols vegnan suenter 
approbaziun suttascrets dil president e digl actuar. Il protocol 
vegn mintgamai tier la proxima seduta mess en discussiun ed 
approbaus entras la direcziun communala.
2 Il protocol vegn per regla enteifer dus dis da lavur suenter 
seduta tarmess alla suprastonza communala per 
enconuschientscha.
3 La suprastonza communala ha enteifer dus dis da lavur 
d’annunziar eventualas constataziuns al president communal. 
Sin giavisch d’in cau da departament sa in conclus prius dalla 
direcziun communala vegnir tractaus a caschun dalla proxima 
seduta da suprastonza.

Art. 46 Rapport
1 La direcziun communala informescha la suprastonza 
communala regularmein davart projects planisai, decisiuns e 
davart la lavur. Il rapport succeda entras ils protocols, copias da 
correspondenza ni entras orientaziuns a caschun da sedutas da 
suprastonza.
2 Ils commembers dalla suprastonza communala san da tut 
temps pretender dil president dalla direcziun ni dils 
commembers dalla direcziun sclariment davart il stan dallas 
fatschentas.

organigram muossa l’organisaziun communala cul niev model 
d’organisaziun

Art. 47 Representaziun dalla direcziun communala anoviars
1 Il president dalla direcziun communala cun in ulteriur 
commember, per regla il canzlist communal, han il dretg da 
suttascripziun per la direcziun communala. 
2 Decisiuns dalla direcziun communala han da cuntener ils 
mieds legals. Encunter scadina decisiun dalla direcziun 
communala sa vegnir recurriu enteifer 20 dis tier la suprastonza 
communala.

Per la survesta dalla repartiziun dallas cumpetenzas gida la 
survesta ell’annexa dil reglament.

Reorganisaziun communala
Per saver implementar la direcziun communala basegna ei 

midadas organisatoricas sin scalem operativ. Previu ein dus 
meinapartiziuns ils quals ein suttamess al president communal. 

In dils meinapartiziuns ei il canzlist communal. Siu pensum ei 
da menar l’administraziun communala cun ils differents uffecis. 
Plinavon duei el saver sefatschentar cun projects da svilup e la 
planisaziun locala. 

Per saver dar damogn als fatgs operativs tecnics ston las 
resursas persunalas vegnir rinforzadas cun igl engaschi d’in 
menader infrastructura. Igl uffeci forestal, igl uffeci stradal, il 
menaschi dil provediment e l’ulteriura infrastructura duei vegnir 
suttamessa ad in menader infrastructura. Entras quei duei 
vegnir scaffiu sinergias e la collaboraziun denter las singulas 
partiziuns aschia vegnir intensivada. La persuna che surpren la 
plazza da menader infrastructura vegn sper la direcziun dil 
persunal tecnic ad accumpignar projects d’infrastructura e far la 
direcziun dallas lavurs tier projects pigns. Entras quei vegn il 
survetsch communal d’ina vart professiunalisaus e dall’autra 

vart pli efficients. Plinavon duei il menader infrastructura 
surprender igl uffeci da baghegiar. Ei setracta pia d’in multifar, 
grond ed interessant pensum da lavur.

 
Conclusiun

Las pretensiuns enviers la vischnaunca ein s’augmentadas 
considerablamein ils davos onns. Per saver dar damogn a tuttas 
pretensiuns basegna ei collaboraturs, autoritads, instanzas e 
cumissiuns che s’engaschan cun perschuasiun e per il bien 
dall’entira communitad. Per saver dar damogn a tuttas sfidas e 
professiunalisar nies survetsch communal ei la suprastonza 
communala perschuadida ch’ei basegna ina midada 
organisatorica. Cun la direcziun communala vegn d’ina vart il 
menaschi operativ professiunalisaus, dall’autra vart vegn creau 
il spazi necessari alla suprastonza communala per s’occupar 
cun fatgs strategics respectivamein projects che dattan svilup a 
nossa vischnaunca.

Cun approbaziun dalla revisiun parziala dalla constituziun 
communala dattan convischinas e convischins la basa legala e 
la legitimitad per la midada organisatorica ch’ei ord vesta 
dall’executiva necessaria.

Proposta
La suprastonza communala propona d’approbar la revisiun 

parziala dalla constituziun communala per mauns dalla votaziun 
all’urna. 

Tractanda 5: Approbaziun dalla dissoluziun dalla 
Corporaziun schigentera solara da gliet Cadi (CSSC)

Dapi la primavera 2003 ei la schigentera solara da gliet Cadi a 
Zignau en funcziun e schigenta il gliet dallas sereneras da 
Sedrun, Disentis/Mustér, Curaglia, Zavragia (Sumvitg/Trun) e 

Las Squadras



5

Sorts (Breil). Problems tecnics da tuttas uisas han ils emprems 
onns dau fastedis al caumenaschi dalla schigentera ed era alla 
corporaziun. Il bien inschign dil caumenaschi e la 
beinvulientscha dallas delegadas e dils delegai dalla 
corporaziun han possibilitau ch’il gliet dallas sereneras dalla 
Cadi ha adina saviu vegnir schigentaus a moda ecologica per lu 
vegnir barschaus u ella fabrica da cement Holcim a Vaz Sut ni 
ella barschera da rumians GEVAG a Trimmis. Ils davos onns 
cun adina dapli e pli ferma aurasut a Zignau/Lumneins ein era 
las immissiuns da friads pils vischins s’augmentadas 
considerablamein. Las reclamaziuns dils direct pertuccai 
vegnan adina pli savens ed ein el cuntegn era adina pli 
pretensiusas.

schigentera solara (seniester) sper serenera a Zignau

Mesiras per reducir immissiuns da friads dapi 2018
Las immissiuns da friads dalla schigentera ein actualmein per 

temps, en special cu il gliet vegn mess ella halla solara e rasaus 
ora leu ed era en temps cun aultas temperaturas e cheutras era 
gronda svapuraziun dall’aua ord il gliet, fetg intensivas e 
cheutras era fetg mulestusas pils vischins. Mulestas da friads 
tier vischins san caschunar gronds problems d’acceptanza 
visavi il caschunader da quels friads, tonpli ch’ils sentiments 
mulestus ein plitost subjectivs e vegnan augmentai entras 
l’aversiun che crescha enviers igl indrez ed era enviers las 
persunas responsablas per quel che fan ord optica dils 
pertuccai pil pli buca avunda per meglierar la situaziun.

Mo cun empermischuns da vuler cumbatter ils friads sa il 
problem buca vegnir sligiaus. Era miseraziuns dils friads e la 
definiziun da concentraziuns da friads che ston vegnir 
acceptadas dils vischins ei negina sligiaziun, demai che 
l’acceptanza da friads fetg intensivs che disturban massivamein, 
era sche quei ei mo per temps limitau, vegn probabel mai ad 
esser avon maun.

Ils davos onns ha la schigentera empruau cun pliras mesiras 
da sligiar il problem d’immissiuns.

2018
La cumparegliaziun dallas immissiuns da friads dalla CSSC 

cun quellas dad in menaschi da tratga da plirs tschiens pors 
tenor la recumandaziun digl institut da perscrutaziun per 
l’economia agrara e la tecnica agricola (FAT) muossa che la 
distanza tier loghens habitai fuss cheu sufficienta.

halla solara endadens, davostier gliet aunc buca schigentaus

2019
La schigentera ad aria freida (SAF) vegn tschentada giu naven 

dil venderdis sera entochen il gliendisdis endamaun. In mied 
che duess eliminar igl amonium gia el gliet rar tier mintga 
serenera purtass bein ina migliur, ei denton nuscheivels per 
organissems dall’aua. Ord quei motiv ei quell’opziun buca 
vegnida persequitada vinavon, tonpli ch’ils caumenaschis dallas 
sereneras ein fetg reservai viers l’applicaziun dad in tal mied.

In’emprova cun ina dosascha dad in mied da parfumar l’aria 
sortenta dalla SAF ha buca purtau il success giavischau. Il mied 
ei fetg cars ed in effect positiv ha buca saviu vegnir constataus.

2020
Igl atun 2020 ei in’apparatura da ionisaziun dall’aria entronta 

ella SAF vegnida montada. Las cundiziuns eran igl atun buca 
optimalas, aschia ch’igl effect ha saviu vegnir erruius pér la 
primavera/stad 2021. Bein ei vegniu constatau in effect positiv, 
denton buca cuntenteivel.

La halla solara (HS) ei vegnida emplenida tenor basegns pér 
suenter la fin d’jamna, quei per evitar ina concentraziun dad 
immissiuns duront la fin d’jamna. Plinavon ei il piertg da 
risvolver il gliet ella HS vegnius tschentaus en pér suenter 
entgins dis da svapuraziun. Cheutras piarda la HS empau da 
sia efficienza, quei ch’ei denton supportabel pil menaschi.

2020/21
Dapi igl atun 2020 ei il gliet vegnius tractaus duront il process 

da pressegiar ellas singulas sereneras cun microorganissems 
effectivs. Il mied vegn springius sil gliet duront il pressegiar e 
mischedaus entras la spirala da transport. Quei mied vegn 
fermentaus dil causerenera Zavragia. Igl effect ei pulit 
empermettents, denton buca sufficients avunda. Ord quei motiv 
stuess il dosagi vegnir augmentaus.

Demai ch’il gliet vegn pressegiaus 3 gadas ad onn ellas 
differentas sereneras ei la resca gronda dad haver dabia tonas 
gliet cun in tractament buca effectiv el cass ch’ina scharscha dil 
mied producius ei buca effectiva avunda.

2022
Ella HS ei vegniu montau in’ura da camond che pilotescha la 

funcziun dalla ventilaziun dalla halla e dil piertg da risvolver. 
Naven dallas 16.00 entochen las 9.00 vegn la HS buca 
ventilada ed il piertg da risvolver ei ord funcziun. Duront quei 
temps dat ei neginas immissiuns da friads ord la HS.

Ils 25 d’october 2022 han il caumenaschi dalla schigentera ed 
il president dalla CSSC visitau la serenera da Meiringen el 
cantun Berna. Leu ei vegniu priu investa dad ina schigentera da 
gliet cun negina aria sortenta tenor il tip da Watropur. Igl indrez 
ei fetg empermettents, drova denton fetg bia energia per scaldar 
l’aria da schigentar il gliet. La problematica cul deponer il gliet 
avon che quel vegn schigentaus ed era duront l’emplenida digl 
indrez fuss en nies cass buca sligiada cun quei sistem. 
Pertuccont energia fuss in tal indrez mo rentabels cun producir 
sez l’energia necessaria. Per quei intent stuess vegnir construiu 
in implont solar pli grond, per exempel sil tetg dalla HS che 
stuess lu per quei intent survegnir in tetg niev pli ferm.

Facit dallas mesiras 
Tuttas stentas, emprovas ed investiziuns d’entochen ussa han 

buca purtau ina migliur marcanta dallas immissiuns da friads 
che savess esser supportabla pils vischins mulestai.

Ina pusseivladad dad eliminar ils friads ord l’aria sortenta dalla 
halla solara e dalla schigentera ad aria freida fuss in sistem da 
lavar l’aria che vegn applicaus tier differents process che 
caschunan friads. In tal indrez fuss per nossa schigentera cun 
dus differents indrezs da schigentar fetg cumplex e caschunass 
gronds cuosts da construcziun sco era da menaschi. Ord 
quellas raschuns ei in indrez da tal gener buca vegnius 
examinaus en detagl.

In grop schazetg muossa cuosts per la dismessa dil gliet cun 
lavar l’aria sortenta da sur 300 francs per tonna gliet 
pressegiau. Schebein in tal indrez funcziunass tiels indrezs 
dalla CSSC cun igl effect giavischau, sa vegnir giudicau endretg 
pér cu gl’indrez ei construius. Eventualas remeduras sco gia 
experimentau avon onns extendidamein tier la schigentera ad 
aria freida savessan lu caschunar cuosts aunc pli aults.

Ils 7 d’october 2022 ha giu liug ina seduta cun dunna 
Nydegger dalla Scolaulta specialisada dalla Svizra orientala da 
Rapperswil. Dunna Nydegger ha analisau la situaziun dalla 
schigentera a Zignau ed ha evaluau las pusseivladads co la 
CSSC savess dar damogn allas immissiuns da friads. Siu 
rapport che cuntegn in tschuppel propostas co ins savess dar 
damogn als friads confirma las constataziuns dalla CSSC.

Alternativa
L’alternativa per la dismessa dil gliet dallas vischnauncas 

colligiadas ei da transportar il gliet pressegiaus ella TRAC 
(KlärschlammTrocknungsanlage Chur) che sesanfla ella 
serenera da Cuera. Leu vegn quel lu schigentaus avon che 
vegnir barschaus ella fabrica da cement Holcim a Vaz Sut. Ils 
cuosts per tonna gliet pressegiau cun 30 % materia schetga 
muntan per igl onn 2023 147 francs. Plinavon caschuna il 
transport cuosts da ca. 44 francs per tonna. Ils cuosts totals 
muntan consequentamein 191 francs per tonna. Ils cuosts per 
transportar, schigentar e barschar gliet sco ei vegn praticau a 
Trun han muntau igl onn 2022 236 francs per tonna.

Cun ca. 400 tonnas gliet pressegiau per onn muntan ils cuosts 
supplementrs per la CSSC visavi la TRAC gia oz annualmein 
rodund 18’000 francs. In indrez da lavar l’aria sortenta dils dus 
indrezs da schigentar dalla CSSC caschunass in augment dils 
cuosts per la dismessa dil gliet entras la CSSC sin sur 300 

francs per tonna ed aschia aunc ina pli gronda differenza tier la 
varianta culla TRAC.

Conclusiun
Ina eliminaziun dils friads ei fetg custeivla e caschuna cuosts 

per la dismessa dil gliet entras la CSSC ch’ein la finala massiv 
pli aults che tier la dismessa dil gliet ella TRAC a Cuera. Era 
savess ordavon buca vegnir garantiu che las immissiuns da 
friads savessan vegnir eliminadas cumpletamein.

Il patratg ecologic che ha motivau all’entschatta ils 
responsabels da construir la schigentera solara da gliet Cadi 
astga alla fin bein effectuar cuosts pli aults che tier la varianta 
culla TRAC. Sche quels cuosts ein la finala bunamein il dubel 
dils cuosts per la dismessa dil gliet ella TRAC e sche la 
problematica dils friads sa buca vegnir sligiada per cumpleina 
cuntentientscha dils vischins, sto il schigentar il gliet dallas 
sereneras dalla Cadi entras la CSSC a Zignau vegnir mess en 
damonda.

Sin fundament da questa situaziun ha la radunonza da delegai 
decidiu en sia radunonza dils 16 da fevrer 2023 sebasond sin 
art. 46 dils statuts dalla Corporaziun schigentera solara da gliet 
Cadi da dissolver la corporaziun e consequentamein calar cun 
schigentar gliet per mauns dils organs cumpetents dallas 
vischnauncas dalla corporaziun. Tenor art. 30 al. 1 f) dalla 
constituziun communala ei la radunonza communala il gremi 
cumpetent per decider davart la dissoluziun dalla corporaziun e 
d’incaricar la radunonza da delegai cullas lavurs necessarias. 
La radunonza da delegai ha plinavon decidiu da dismetter il gliet 
digl onn 2023 ella TRAC e quei sin fundament dad ina 
cunvegna corrispundenta denter il marcau da Cuera sco 
possessur dalla TRAC e la Corporaziun schigentera solara da 
gliet Cadi.

Proposta
La suprastonza communala propona alla radunonza 

communala d’approbar la dissoluziun dalla Corporaziun 
schigentera solara da gliet Cadi.

Tractanda 6: Tractaziun ed approbaziun dil credit brut da 
300’000 francs per la planisaziun dall’ovra Resgia a Rabius

Il tema dalla forza hidraulica ei tier nus dalla vischnaunca da 
Sumvitg gia daditg enconuschents ed era presents. Ils 7 da 
zercladur 1956 han las vischnauncas dalla Cadi ensemen cun il 
Cantun Grischun e la NOK fundau las Ovras electricas Rein 
Anteriur SA (ORA) ni per tudestg la Kraftwerke Vorderrhein AG 
(KVR). Ils 29 da november 2012 han las vischnauncas da 
Disentis/Mustér e Sumvitg fundau medemamein ensemen cun il 
Cantun Grischun e l’Axpo Hydro Surselva AG l’Ovra electrica 
Russein SA (ORU). Gia entgins onns avon, numnadamein egl 
onn 2008 ha la suprastonza communala giu incaricau il biro 
d’inschignier Deplazes, Surrein cun l’elaboraziun dad in 
preproject per utilisar l’aua dalla Val Luven. La fin digl onn 2013 
ha il biro d’inschignier Deplazes lu presentau alla suprastonza 
communala il preproject per in’ovra hidraulica a Rabius. Quel 
preveda dad utilisar l’aua dalla Val Luven che nescha el territori 
dil Lag Serein e meina a Rabius/Marias el Rein per producir 
energia electrica. L’aua digl Ual dalla Val Luven vegn tschaffada 
sin ina altezia da biabein 1’735 m sur mar e vegn da leu 
menada en ina lingia da pressiun cun ina lunghezia da 2’580 m 

Midadas da persunal
Uffeci forestal

En sia seduta dils 5 da zercladur 2023 ha 
la suprastonza communala elegiu Remo 
Lechmann da Rabius ch’ei actualmein 
engaschaus tier il menaschi tecnic sco 
niev bostger/maschinist digl uffeci forestal. 
La suprastonza communala ei perschu
adida da haver anflau cun Remo la dretga 
persuna per questa plazza nova. La 
suprastonza selegra d’astgar vinavon 
collaborar cul Remo e giavischa ad el en 
sia nova funcziun bia plascher. 

entochen ella centrala Resgia ad Igniu. La centrala ei previda 
gest sper il baghetg economic dalla vischnaunca ad Igniu. Il 
preproject digl onn 2013 preveda cuosts d’investiziuns da 
rodund 11.4 milliuns francs. La producziun annuala munta circa 
6.9 milliuns kWh. Quei corrispunda al diever d’energia da 
biabein 1’000 casas d’ina famiglia.

Avon 10 onns era la situaziun sil marcau dall’energia fetg 
malguessa ed ina realisaziun dil project fuss ord vesta 
economica strusch stada realisabla. Oz ei il temps pli madirs. Ils 
davos onns ha ei dau dabia midadas sin quei sectur. La 
Confederaziun ha lantschau sia strategia d’energia 2050. Las 
mesiras da coc da quella strategia ein dad ina vart da promover 
indrezs che produceschan energia regenerabla e da l’autra vart 
d’augmentar l'efficienza tiel diever d’eletricitad. Plinavon ha il 
Cussegl federal approbau uonn la revisiun dall’ordinaziun tier la 
lescha d’energia federala. Quella revisiun ha era consequenzas 
positivas per ovras pintgas sco l’ovra "Resgia". Daniev san talas 
ovras vegnir sustenidas finanzialmein cun 50  60 % dils cuosts 
da construcziun. Cunquei che la basa legala surordinaria ei 
sesviluppada en favur dil project ei il temps madirs da 
persequitar vinavon quel.

         survesta territori cumpigliau

Per saver elaborar in preproject ha la vischnaunca surdau 
naven digl onn 2008 entochen oz las suandontas incaricas: 
– construcziun dad ina staziun per miserar l’aua digl Ual dalla 

Val Luven a Tscheps,
– elaboraziun e valetaziun dallas datas da mesiraziun,
– elaboraziun dad in preproject,
– cuosts per in tschancun lingia da pressiun ch’ei vegnida 

baghegiada el tgierp dalla via cantunala a Runs en connex 
cun la sanaziun dalla via cantunala Rabius  Sumvitg. 

La vischnaunca ha impundiu per quellas lavurs entochen oz 
ina summa da biabien 84’000 francs. 

Ussa va ei da sviluppar, amplificar ed actualisar il preproject 
entochen tier in project da concessiun. Quei basegna denter 
auter lavurs supplementaras d’administraziun ed accumpi
gnament, lavurs en connex cullas parts da construcziun 
(tschaffada, lingia da pressiun, centrala, canal da menar naven 
l’aua) e tut las installaziuns electromecanicas sco era 
l’examinaziun dalla cumpatibilitad ecologica. Plinavon duein las 
uniuns digl ambient vegnir informadas e consultadas en rama 
dallas preparativas dil project, per aschia tenor pusseivladad gia 
saver risguardar lur posiziuns el project. 

Quei project da concessiun cuntegn las informaziuns 
necessarias per saver elaborar
– il plan da termins da baghegiar entochen il prender en 

funcziun l’ovra,
– la finanziaziun dil project,
– ina prognosa dils cuosts annuals,
– la fuorma da proprietad dall’ovra,
– il messadi als organs communals per saver decider la 

realisaziun dall’ovra.

La decisiun finala succeda entras ina votaziun all’ura.

Ils cuosts da planisaziun semettan ensemen sco suonda:
 cuosts occuri entochen oz frs. 84’000
 elaboraziun dil project da concessiun frs. 120’300
 lavurs d’examinaziun dalla frs. 91’300
  cumpatibilitad ecologica
 reservas e nunprovediu frs. 4’400
total cuosts da planisaziun rundau excl. tpv. frs. 300’000

Proposta
La suprastonza communala propona d’approbar il credit brut 

da 300’000 francs per la planisaziun d’in project da concessiun 
per l’ovra Resgia.

Tractanda 7: Orientaziuns
Sut questa tractanda orientescha la suprastonza communala 

denter auter davart la Reit da sanadad Surselva.

Las Squadras
Menaschi tecnic

Sin fundament dalla midada interna dil 
Remo ha la suprastonza communala 
publicau la plazza ch’ei vegnida libra ellas 
medias regiunalas. En sia seduta dils 10 
da fenadur 2023 ha la suprastonza 
communala elegiu Ivo Decurtins da 
Sumvitg sco niev collaboratur dil menaschi 
tecnic. Igl Ivo ei ina fatscha enco
nuschenta tier igl uffeci stradal. Ils onns 
2008 – 2011 eis el gia staus engaschaus 
sco collaboratur stradal. Actualmein lavura igl Ivo tier l’inter
presa da baghegiar Beer SA. Las habilitads e l’experientscha 
professiunala dad Ivo Decurtins han perschuadiu la suprastonza 
communala. La suprastonza communala giavischa al niev 
collaboratur ch’entra en sia nova plazza l’entschatta october 
2023 bia plascher e satisfacziun. 

Informaziuns cuortas
Nus essan Swisstainable

La vischnaunca fa dapi la primavera 2023 part al program da 
persistenza Swisstainble. En quei connex ei la vischnaunca 
vegnida analisada ord vesta dalla persistenza ed ella ha definiu 
pliras mesiras en favur dalla persistenza che dueien vegnidas 
persequitadas ils proxims onns. La vischnaunca ei vegnida 
classificada dil program el «livel I – committed». Il program da 
Swisstainable unescha menaschis ed organiaziuns dall’entira 
Svizra ord il sectur da turissem. Cun la participaziun al program 
ei la vischnaunca sedeclarada promta da sviluppar la 
vischnaunca cuntinuadamein a moda persitenta e da 
persequitar mesiras concretas en favur dalla persistenza ed 
aschia contribuir ina cumpart al svilup persistent dil turissem en 
Svizra. Ulteriuras informaziuns davart il program ein disponiblas 
sin la pagina d’internet www.myswitzerland.com.

 
Societad cooperativa da consum SurreinRabius

Avon 101 onns, igl onn 1922, han vischins da Surrein e Rabius 
fundau la Societad cooperativa da consum SurreinRabius. La 
finamira dalla nova societad era descretta egl art. 3 dils statuts:

Entras menar la stizun a Surrein e Rabius duei entras ina 
acziun communabla vegnir procurau per ils habitonts dils dus 
vitgs e lur hosps ina pusseivladad da cumprar en ils products da 
mintgadi el vitg e pils commembers dall’associaziun in avantatg. 
L’associaziun intenziunescha in provediment raziunal e schi 
favoreivel sco pusseivel el liug. Per contonscher quella finamira 
meina l’associaziun ina stizun a Surrein ed ina a Rabius.

101 onns pli tard ei la finamira aunc adina la medema.

La concurrenza dallas stizuns grondas en ils centers pretenda 

da nus dad adina puspei adattar nossa purschida ed esser 
innovativs nua ch’igl ei pusseivel. Ina stizun dil vitg munta la 
pusseivladad da cumprar en, contact social e center dil vitg. Ina 
stizun cun cor – in cor per la stizun.

Nossas novas purschidas:
– Vus saveis vegnir per vossas empustaziuns ordeifer il temps 

d’avertura dalla stizun. La «scaffa da retrer» avon il mini 
consum da Rabius selegra da vegnir duvrada stediamein.

– Nos products regiunals ein il hit, els ein marcai cun il «logo 
da cor»

– Niev vein nus en il sortiment enqual product da drogaria, 
– Anfleis vus buca il product giavischau? Dumandei il 

persunal. Biars products savein nus sin vies giavisch 
empustar suenter.

– Bunamein mintg’jamna purschin nus acziuns da carn e 
pèschs. Leis vegnir informai giudlunder? Communichei a 
nus vossa nr. da natel e vus retscheveis regularmein 
informaziuns d’acziuns da nus (email: consumsurrein
rabius@bluewin.ch).

Egl ost dil mini consum a Rabius stattan da niev 2 parcadis a 
vossa disposiziun.

Il president dil Cussegl naziunal Martin Candinas viseta nus en 
il Mini consum a Rabius. Duront in pign apero stat el a 
disposiziun alla populaziun per damondas.

Reservei quei termin: 
 venderdis, ils 15 da settember 2023 allas 17.30 uras duront 

ca. 1 ura.

Stizun Surrein: 081 943 11 38       Stizun Rabius: 081 943 11 20 
Il temps d’avertura anfleis vus cun ils suandonts codes da QR.

Karin Thurnheer


